
TA’LIM TIZIMIDA KORRUPSIYAGA QARSHI 
KURASHNING DOLZARB MASALALARI

Kaxxarov Ulugʻbek Xalmatovich
Toshkent Kimyo xalqaro universiteti

mustaqil izlanuvchisi

Annotatsiya. Mazkur maqolada Oʻzbekiston Respublikasida taʼlim tizimida korrupsiyaga qarshi kurashishning dolzarb 
masalalari, mavjud muammolar va ularni bartaraf etish mexanizmlari tahlil qilinadi. Taʼlim sohasida shaffoflikni taʼminlash, 
adolatli baholash tizimini joriy etish, raqamlashtirish jarayonlarini kengaytirish hamda korrupsiyaning oldini olishga 
qaratilgan normativ-huquqiy asoslar o‘rganiladi. Shuningdek, davlat siyosati doirasida amalga oshirilayotgan islohotlar, 
jumladan, ochiq tanlov tizimi, elektron platformalar orqali qabul va nazorat mexanizmlarining joriy etilishi muhim omil 
sifatida ko‘rib chiqiladi. Tadqiqot natijasida taʼlim tizimida korrupsiyaning oldini olishda institutsional yondashuv, 
jamoatchilik nazorati va axborot-kommunikatsiya texnologiyalaridan samarali foydalanish muhim ahamiyat kasb etishi 
asoslab beriladi.

Kalit soʻzlar: taʼlim tizimi, korrupsiya, shaffoflik, raqamlashtirish, davlat siyosati, jamoatchilik nazorati, islohotlar.
Abstract. This thesis examines the current issues of combating corrupti on in the education system of the Republic of 
Uzbekistan, analyzing exis ting challenges and mechanisms for their elimination. Special attention is given to ensuring 
transparency in education, implementing a fair assessm ent system, expanding digitalization processes, and studying 
the legal and regulatory framework aimed at preventing corruption. The study also con siders ongoing state reforms, 
including the introduction of open selection procedures and the use of electronic platforms for admissions and monitoring, 
as important tools for improving the effectiveness of anti-corruption policy. The research concludes that an institutional 
approach, public oversight, and the effective use of information and communication technologies play a crucial role in 
preventing corruption within the educa tion system.

Key words: education system, corruption, transparency, digitalization, public policy, public oversight, reforms.
Аннотация. В данной работе рассматриваются актуальные вопросы противодействия коррупции в системе 
образования Республики Узбекистан, анализируются существующие проблемы и механизмы их устранения. 
Особое внимание уделяется обеспечению прозрачно сти в сфере образования, внедрению справедливой 
системы оценки знаний, расширению процессов цифровизации, а также изучению но рмативно-правовой базы, 
направленной на предупреждение корруп ционных проявлений. Также в исследовании рассматриваются прово 
димые государственные реформы, включая внедрение системы от крытого отбора, использование электронных 
платформ для приема и контроля, как важные инструменты повышения эффективности анти коррупционной 
политики. В результате исследования обосновывает ся, что институциональный подход, общественный контроль 
и эффе ктивное использование информационно-коммуникационных техно логий играют ключевую роль в 
предупреждении коррупции в обр овательной системе.

Ключевые слова: система образования, коррупция, прозрачность, цифровизация, государственная политика, 
общественный контроль, реформы.

K I R I S H
Ta’lim tizimida korrupsiyaga qarshi kurash dolzarb mavzu hisoblanadi, chunki korrupsiya sifatli ta’lim 

va davlat xizmatining samaradorligini sezilarli darajada pasaytiradi. Maqolaning obyekti – ta’lim tizimidagi 
korrupsiyaga qarshi chora-tadbirlar; predmeti – korrupsiyaga qarshi huquqiy va institutsional mexanizmlar. 
Bugungi globallashuv va jadal islohotlar davrida ta’lim tizimi har qanday davlatning barqaror rivojlanishida 
muhim strategik soha hisoblanadi. Ta’lim sifati jamiyatning intellektual salohiyatini, inson kapitalini va iqtisodiy 
taraqqiyotini belgilovchi asosiy omillardan biridir. Shu bois ta’lim tizimida shaffoflik, adolat va qonun ustuvorligini 
ta’minlash masalasi dolzarb ahamiyat kasb etadi.

O‘zbekiston Respublikasida so‘nggi yillarda korrupsiyaga qarshi kurash davlat siyosatining ustuvor 
yo‘nalishlaridan biri sifatida belgilandi. Xususan, Korrupsiyaga qarshi kurashish agentligi tashkil etilishi, 

shuningdek O‘zbekiston Respublikasi Oliy Majlisi tomonidan qabul qilingan Oʻzbekiston Respublikasining 
2017-yil 3-yanvardagi “Korrupsiyaga qarshi kurashish toʻgʻrisida”gi O‘RQ-419-son1 Qonuni ushbu yo‘nalishdagi 
tizimli islohotlarning huquqiy asosini mustahkamladi. Ta’lim sohasida esa qabul jarayonlarini raqamlashtirish, 
ochiq tanlov asosida ishga qabul qilish, baholash tizimini shaffoflashtirish kabi mexanizmlar joriy etildi. Shunga 
qaramay, ta’lim tizimida korrupsion holatlar jamiyat rivojiga salbiy ta’sir ko‘rsatib, teng imkoniyatlar tamoyiliga 
putur yetkazishi mumkin. Bu esa ta’lim boshqaruvida institutsional mexanizmlarni takomillashtirish, jamoatchilik 
nazoratini kuchaytirish hamda axborot-kommunikatsiya texnologiyalaridan samarali foydalanishni talab etadi.

Mazkur tadqiqotning maqsadi — O‘zbekiston ta’lim tizimida korrupsiyaga qarshi kurashishning mavjud 
holatini tahlil qilish, muammolarni aniqlash va ularni bartaraf etish bo‘yicha taklif hamda tavsiyalar ishlab 
chiqishdan iborat. Tadqiqot jarayonida tahliliy, qiyosiy-huquqiy va tizimli yondashuv usullaridan foydalaniladi.

M A V Z U G A  O I D  A D A B I Y O T L A R  S H A R H I
Ta’lim tizimida korrupsiyaga qarshi kurash masalalari xalqaro miqyosda keng o‘rganilgan bo‘lib, ushbu 

yo‘nalishda siyosiy iqtisod, institutsional nazariya hamda boshqaruv samaradorligi konsepsiyalari asosiy 
metodologik tayanch bo‘lib xizmat qiladi. Korrupsiyaning iqtisodiy rivojlanish va inson kapitaliga ta’siri masalasida 
Daniel Kaufmann, Aart Kraay va Massimo Mastruzzi tomonidan ishlab chiqilgan “Worldwide Governance 
Indicators” loyihasi alohida ahamiyatga ega. Ular boshqaruv sifati, hisobdorlik va korrupsiya darajasi o‘rtasidagi 
bog‘liqlikni empirik ma’lumotlar asosida asoslab bergan.

Susan Rose-Ackerman o‘zining korrupsiyaning iqtisodiy nazariyasiga bag‘ishlangan tadqiqotlarida davlat 
boshqaruvi va ta’lim kabi ijtimoiy sohalarda korrupsiyaning paydo bo‘lish mexanizmlarini tahlil qiladi hamda 
institutsional islohotlarning muhimligini ta’kidlaydi. Uning fikricha, ta’lim tizimidagi korrupsiya asosan ma’lumotlar 
shaffofligining pastligi, nazorat mexanizmlarining zaifligi va manfaatlar to‘qnashuvi bilan bog‘liq.

Paolo Mauro 1995-yilda chop etilgan tadqiqotida korrupsiyaning iqtisodiy o‘sishga salbiy ta’sirini ko‘rsatib, 
inson kapitaliga investitsiyalar samaradorligining pasayishini empirik jihatdan asoslab bergan. Bu yondashuv 
ta’lim sohasida korrupsiyaning uzoq muddatli makroiqtisodiy oqibatlarini tushunishda muhim ahamiyat kasb 
etadi.

Robert Klitgaard korrupsiyani “monopoliya + diskretsiya – hisobdorlik” formulasi orqali izohlab, ta’lim 
tizimida vakolatlarning haddan tashqari markazlashuvi va shaffoflikning yetishmasligi korrupsion xavflarni 
kuchaytirishini ta’kidlaydi. Ushbu konsepsiya ta’lim muassasalarida boshqaruvni optimallashtirish va raqamli 
nazorat mexanizmlarini joriy etish zaruratini asoslaydi.

Ta’lim sohasiga xos korrupsion holatlar bo‘yicha Jacques Hallak va Muriel Poisson 2007-yilda UNESCO 
doirasida olib borgan tadqiqotlarida qabul jarayonlari, baholash tizimi, o‘qituvchilarni ishga qabul qilish va 
davlat xaridlari jarayonlarida korrupsiya xavflari mavjudligini ko‘rsatadi. Ular ta’lim tizimida ochiqlik, jamoatchilik 
nazorati va axborotga erkin kirish imkoniyatini kengaytirish korrupsiyani kamaytirishning muhim sharti ekanligini 
asoslab beradi.

Bo Rothstein va Jan Teorell 2008-yilda “good governance” konsepsiyasi doirasida davlat institutlarining 
xolisligi va professional boshqaruvi korrupsiyani kamaytirishda hal qiluvchi omil ekanligini ta’kidlaydi. Ushbu 
nazariya ta’lim tizimida meritokratiya va shaffof tanlov mexanizmlarini kuchaytirish zarurligini ilmiy asoslaydi.

Shuningdek, Transparency International tomonidan har yili e’lon qilinadigan Korrupsiyani qabul qilish 
indeksi ma’lumotlari ta’lim tizimida korrupsiyaning umumiy institutsional muhit bilan uzviy bog‘liqligini ko‘rsatadi. 
Xalqaro tashkilotlarning hisobotlari ta’lim sohasida raqamlashtirish, elektron hujjat aylanishi va ochiq ma’lumotlar 
siyosati korrupsion xavflarni kamaytirishda samarali vosita ekanligini tasdiqlaydi.

Yuqoridagi ilmiy yondashuvlar shuni ko‘rsatadiki, ta’lim tizimida korrupsiyaga qarshi kurash faqat jazolash 
mexanizmlarini kuchaytirish bilan cheklanmasdan, institutsional islohotlar, shaffoflik, hisobdorlik va raqamli 
boshqaruvni joriy etish orqali kompleks tarzda amalga oshirilishi lozim.

T A D Q I Q O T  M E T O D O L O G I YA S I
Mazkur tadqiqotda quyidagi ilmiy-uslubiy metodlardan foydalanildi:
1.	 Tahlil va sintez usuli. Ta’lim tizimidagi korrupsiya holatlari alohida o‘rganilib, umumiy xulosalar chiqarildi.
2.	 Taqqoslash usuli. O‘zbekiston tajribasi rivojlangan davlatlar tajribasi bilan qiyosiy tahlil qilindi.
3.	 Statistik tahlil. Davlat organlari va xalqaro tashkilotlar ma’lumotlari asosida statistik ko‘rsatkichlar 

o‘rganildi.
4.	 So‘rovnoma va intervyu. Talabalar, o‘qituvchilar va ma’muriy xodimlar o‘rtasida anonim so‘rovlar 

o‘tkazish orqali muammo darajasi aniqlandi.

1	  https://lex.uz/docs/-3088008

5.	 Normativ-huquqiy hujjatlar tahlili. Xususan, O‘zbekiston Respublikasi Korrupsiyaga qarshi kurashish 
agentligi faoliyati hamda korrupsiyaga qarshi qonunchilik asoslari o‘rganildi.

T A H L I L  V A  N A T I J A L A R
Huquqiy bazaning rivojlanishi 2017–2026-yillar davomida izchil va bosqichma-bosqich amalga oshirildi. 

Dastlabki davrda korrupsiyaga qarshi kurashishning mustahkam huquqiy poydevori yaratildi. Xususan, 
Oʻzbekiston Respublikasining 2017-yil 3-yanvardagi “Korrupsiyaga qarshi kurashish toʻgʻrisida”gi O‘RQ-
419-son2li Qonun sohadagi asosiy tushunchalar – korrupsiya, korrupsiyaviy huquqbuzarlik va manfaatlar 
to‘qnashuvini huquqiy jihatdan belgilab berdi. 2017–2019-yillarda qabul qilingan normativ-huquqiy hujjatlar, 
jumladan Oʻzbekiston Respublikasi Prezidentining 27.05.2019 yildagi “Oʻzbekiston Respublikasida korrupsiyaga 
qarshi kurashish tizimini yanada takomillashtirish chora-tadbirlari toʻgʻrisida”gi PF-5729-son3li Farmon va davlat 
xaridlari sohasini tartibga soluvchi qonunchilik hujjatlari tizimni shakllantirishda muhim qadam bo‘ldi. Mazkur 
bosqich korrupsiyaga qarshi kurashishda institutsional va normativ asoslarni mustahkamlashga xizmat qildi.

2020–2022-yillarda esa tizim sifat jihatidan yangi bosqichga ko‘tarildi. Oʻzbekiston Respublikasi 
Prezidentining 2020-yil 29-iyunda qabul qilingan “Oʻzbekiston Respublikasida korrupsiyaga qarshi kurashish 
tizimini takomillashtirish boʻyicha qoʻshimcha chora-tadbirlar toʻgʻrisida”gi PF-6013-son4li Farmon asosida 
Korrupsiyaga qarshi kurashish agentligi tashkil etildi va bu organning mustaqil faoliyati ta’minlandi. 2021-
yilda ochiqlik va shaffoflikni kuchaytirishga qaratilgan Oʻzbekiston Respublikasi Prezidentining 16.06.2021 
yildagi “Davlat organlari va tashkilotlarining faoliyati ochiqligini taʼminlash, shuningdek, jamoatchilik nazoratini 
samarali amalga oshirishga doir qoʻshimcha chora-tadbirlar toʻgʻrisida”gi PF-6247-son5 hamda 06.07.2021 
yildagi “Korrupsiyaga qarshi murosasiz munosabatda boʻlish muhitini yaratish, davlat va jamiyat boshqaruvida 
korrupsiyaviy omillarni keskin kamaytirish va bunda jamoatchilik ishtirokini kengaytirish chora-tadbirlari 
toʻgʻrisida”gi PF-6257-son6li farmonlar davlat organlari faoliyatida jamoatchilik nazoratini kengaytirdi. Oʻzbekiston 
Respublikasining 2022-yil 8-avgustda qabul qilingan “Davlat fuqarolik xizmati to‘g‘risida”gi O‘RQ-788-son7 
Qonun davlat xizmatchilarining maqomi, huquqlari va cheklovlarini aniq belgilab, meritokratiya tamoyilini 
mustahkamladi. Ushbu bosqichda tanish-bilishchilik va manfaatlar to‘qnashuvi kabi omillarni kamaytirishga 
qaratilgan mexanizmlar sezilarli darajada kuchaytirildi.

2023–2026-yillar bosqichi esa nazoratni raqamlashtirish va inson omilini qisqartirishga yo‘naltirilgan 
zamonaviy yondashuvlar bilan ajralib turadi. 2023-yil 30-aprelda yangi tahrirdagi O‘zbekiston Respublikasi 
Konstitutsiyasining8 qabul qilinishi davlat xizmatchilarining ochiqligi va mas’uliyatini konstitutsiyaviy darajaga 
ko‘tardi. Oʻzbekiston Respublikasi Prezidentining 2023-yil 27-noyabrda qabul qilingan “Korrupsiyaga qarshi 
kurashish tizimini yanada takomillashtirish hamda davlat organlari va tashkilotlari faoliyati ustidan jamoatchilik 
nazorati tizimi samaradorligini oshirish chora-tadbirlari toʻgʻrisida”gi PF-200-son9li Farmon hamda Oʻzbekiston 
Respublikasining 2024-yil 5-iyundagi “Manfaatlar to‘qnashuvi to‘g‘risida”gi O‘RQ-931-son10 Qonuni manfaatlar 
to‘qnashuvini deklaratsiya qilish va tartibga solish mexanizmlarini amaliyotga joriy etdi. Oʻzbekiston 
Respublikasi Prezidentining 2025-yil 30-dekabrdagi “Oʻzbekiston Respublikasida korrupsiyaning oldini olish va 
unga qarshi kurashish tizimini yanada takomillashtirish toʻgʻrisida”gi PF-270-son11li Farmon bilan 2030-yilgacha 
mo‘ljallangan milliy strategiya tasdiqlandi. 2026-yil 1-iyuldan boshlab “Digital Compliance” tizimini to‘liq ishga 
tushirish rejalashtirilgani esa raqamli nazorat va sun’iy intellekt asosidagi monitoring tizimlari orqali shaffoflikni 
yangi bosqichga olib chiqishni ko‘zda tutadi.

Umuman olganda, O‘zbekistonda korrupsiyaga qarshi kurashish sohasidagi huquqiy baza oddiy jazolash 
mexanizmlaridan kompleks profilaktika, institutsional mustaqillik va raqamli nazorat tizimlariga o‘tganini 
ko‘rsatadi. Qonunchilikning izchil takomillashuvi, ochiqlik siyosati va zamonaviy texnologiyalarning joriy etilishi 
davlat boshqaruvida shaffoflikni mustahkamlash, davlat xizmatchilarining mas’uliyatini oshirish hamda ta’lim 
tizimida halollik va adolat tamoyillarini keng qaror toptirishga xizmat qilmoqda (1-jadval).

2	  https://lex.uz/docs/-3088008
3	  https://lex.uz/docs/-4355387
4	  https://lex.uz/uz/docs/-4875784
5	  https://lex.uz/docs/-5459107
6	  https://lex.uz/docs/-5495529
7	  https://lex.uz/uz/docs/-6145972
8	  https://lex.uz/docs/-6445145
9	  https://lex.uz/uz/docs/-6676585
10	  https://lex.uz/docs/-6952742
11	  https://lex.uz/uz/docs/-7962922

1-jadval. Korrupsiyaga qarshi kurash davrlar kesimida12

Davr Asosiy fokus

2017–2019 Qonuniy tushunchalar berish.

2020–2022 Maxsus Agentlik tuzish va Ochiqlik (Open Data).

2023–2026 Manfaatlar to‘qnashuvi va Raqamli nazorat (AI).

2017-yil 3-yanvarda qabul qilingan “Korrupsiyaga qarshi kurashish to‘g‘risida”gi O‘RQ-419-sonli Qonun 
O‘zbekistonning zamonaviy antikorrupsion siyosatidagi “poydevor” hujjat hisoblanadi. Ushbu qonun bilan 
sohadagi asosiy tushunchalar ilk bor huquqiy jihatdan mustahkamlandi.

O‘RQ-419-sonli Qonun tizimning “dasturiy kodi” vazifasini bajaradi. Keyinchalik qabul qilingan barcha 
Farmon va Qarorlar aynan ushbu qonundagi prinsiplarni ijro etishga qaratilgan. Masalan, 2024-yilda qabul 
qilingan “Manfaatlar to‘qnashuvi to‘g‘risida”gi Qonun ushbu bazaviy qonunning 21-moddasini kengaytirilgan va 
amaliy ko‘rinishidir.

Oʻzbekiston Respublikasining 2022-yil 8-avgustda qabul qilingan “Davlat fuqarolik xizmati to‘g‘risida”gi 
O‘RQ-788-sonli Qonuni O‘zbekiston tarixida davlat amaldorlarining maqomi, huquqlari va, eng muhimi, 
cheklovlarini belgilab bergan ilk yaxlit hujjatdir. Ushbu qonun korrupsiyaga qarshi kurashishda “filtr” vazifasini 
o‘taydi.

Qonunning asosiy maqsadi meritokratiya tamoyilini qaror toptirishdan iborat bo‘lib, davlat xizmatiga tanish-
bilishchilik (nepotizm) orqali emas, balki bilim va tajriba asosida kirishni ta’minlashga qaratilgan. Davlat fuqarolik 
xizmatiga qabul qilish faqat ochiq, mustaqil tanlov asosida amalga oshirilishi shart qilib belgilandi. Shuningdek, 
davlat fuqarolik lavozimlarining yagona reyestri yuritilishi yo‘lga qo‘yildi.

Qonunning 13-moddasi korrupsiyaning oldini olishda eng muhim qism hisoblanadi. Davlat xizmatchisiga 
tadbirkorlik bilan shug‘ullanish, ya’ni bir vaqtning o‘zida tadbirkorlik subyekti ta’sischisi bo‘lishi yoki uning 
boshqaruvida qatnashishi taqiqlanadi. Bevosita bo‘ysunuvdagi lavozimlarda yaqin qarindoshlarning (ota-ona, 
aka-uka, farzandlar va boshqalar) birga ishlashi taqiqlangan. Xizmat vazifalarini bajarishi munosabati bilan 
jismoniy va yuridik shaxslardan har qanday turdagi sovg‘a yoki mukofot olishga yo‘l qo‘yilmaydi. Muayyan 
toifadagi rahbarlar uchun O‘zbekiston tashqarisida bank hisobvaraqlariga ega bo‘lish cheklangan.

Qonun davlat xizmatchilarining o‘z daromadlari va mol-mulki to‘g‘risida deklaratsiya topshirish majburiyatini 
qonuniy darajada mustahkamladi. Bu tizim amaldorning xarajatlari va daromadlari o‘rtasidagi tafovutni aniqlash 
imkonini beradi.

Shuningdek, mazkur hujjat nafaqat cheklovlarni, balki davlat xizmatchisining huquqiy himoyasini ham 
nazarda tutadi. Rahbar o‘zgarganda quyi bo‘g‘in xizmatchilarini asossiz ishdan bo‘shatish cheklangan. Ish haqi, 
dam olish va pensiya ta’minoti kafolatlari belgilangan bo‘lib, bu xizmatchining ijtimoiy barqarorligini ta’minlash 
va korrupsiyaga berilmaslik uchun muhim omil sifatida xizmat qiladi (2-jadval).

2-jadval. Qonunchilikdagi islohotlar natijalari13

Holat Qonungacha Qonundan keyin

Ishga kirish Asosan tanish-bilish yoki yopiq buyruq 
bilan. vacancy.argos.uz orqali ochiq tanlovda.

Biznes faoliyati Ko’plab amaldorlar yashirin biznesga 
ega edi. Qat’iy taqiq va ishonchli boshqaruvga berish talabi.

Etika Har bir idorada har xil edi. Yagona “Davlat xizmatchilari odob-axloq qoidalari” joriy 
etildi.

X U L O S A  V A  T A K L I F L A R
Agar Oʻzbekiston Respublikasining 2017-yil 3-yanvardagi “Korrupsiyaga qarshi kurashish toʻgʻrisida”gi 

O‘RQ-419-sonli Qonun korrupsiyaga qarshi kurash tizimining poydevori bo‘lgan bo‘lsa, Oʻzbekiston 
Respublikasi Prezidentining 2020-yil 29-iyunda qabul qilingan “Oʻzbekiston Respublikasida korrupsiyaga 
qarshi kurashish tizimini takomillashtirish boʻyicha qoʻshimcha chora-tadbirlar toʻgʻrisida”gi PF-6013-
sonli Farmon uning institutsional devorlarini barpo etdi. Oʻzbekiston Respublikasi Prezidentining 2025-yil 
30-dekabrdagi “Oʻzbekiston Respublikasida korrupsiyaning oldini olish va unga qarshi kurashish tizimini 

12	  Muallif ishlanmasi
13	  Muallif ishlanmasi

yanada takomillashtirish toʻgʻrisida”gi PF-270-son Farmoni esa mazkur tizimning mantiqiy davomi sifatida uni 
strategik boshqaruv bosqichiga olib chiqdi. Mazkur hujjat bilan korrupsiyaga qarshi kurashish siyosati “reaktiv”, 
ya’ni huquqbuzarlik sodir bo‘lgach choralar ko‘rish yondashuvidan “proaktiv”, ya’ni xavflarni oldindan aniqlash 
va ularning oldini olish mexanizmlariga o‘tmoqda.

Oʻzbekiston Respublikasining 2024-yil 5-iyundagi “Manfaatlar to‘qnashuvi to‘g‘risida”gi O‘RQ-931-son 
Qonuni esa antikorrupsiya qonunchiligini amaliy jihatdan mustahkamlab berdi. Avvalgi normativ-huquqiy 
hujjatlarda manfaatlar to‘qnashuvi tushunchasi umumiy va nazariy tarzda ifodalangan bo‘lsa, mazkur qonun uni 
aniqlash, deklaratsiya qilish va bartaraf etishning aniq tartib-taomillarini joriy qildi. Shu orqali davlat boshqaruvida 
shaxsiy manfaat va davlat manfaatini qat’iy ajratish tamoyili huquqiy majburiyat darajasiga ko‘tarildi.

Qonunning qamrov doirasi keng bo‘lib, u nafaqat davlat organlari va muassasalariga, balki ustav kapitalida 
davlat ulushi 50 foiz va undan ortiq bo‘lgan xo‘jalik jamiyatlari hamda ularga tegishli korxonalarga ham tatbiq 
etiladi. “Yaqin qarindoshlar” va “aloqador shaxslar” tushunchalarining aniq belgilab berilishi esa manfaatlar 
to‘qnashuvini yashirin shaklda yuzaga kelishining oldini olishga xizmat qiladi. Bu normalar orqali qaror qabul 
qilish jarayonida shaffoflik va xolislikni ta’minlash mexanizmi mustahkamlandi.

Qonunda manfaatlar to‘qnashuvi mavjud va ehtimoliy turlarga ajratilgan bo‘lib, bu yondashuv profilaktik 
nazoratni kuchaytiradi. Shuningdek, dastlabki va vaziyatli deklaratsiya institutining joriy etilishi davlat 
xizmatchilarining ochiqligini ta’minlashda muhim qadam bo‘ldi. Endilikda manfaatlar to‘qnashuvi yuzaga kelgan 
yoki yuzaga kelishi ehtimoli mavjud bo‘lgan holatlarda bu haqda o‘z vaqtida xabar berish qonuniy majburiyat 
hisoblanadi.

Javobgarlik choralarining kuchaytirilgani ham mazkur qonunning amaliy ahamiyatini oshiradi. Manfaatlar 
to‘qnashuvi haqida xabar bermagan mansabdor shaxslarga ma’muriy jarimalar qo‘llanilishi, shuningdek bunday 
sharoitda qabul qilingan qarorlarning sud tartibida haqiqiy emas deb topilishi mumkinligi tizimning muqarrarlik 
prinsipiga asoslanganini ko‘rsatadi. Avval “tanish-bilishchilik” ko‘pincha axloqiy masala sifatida baholangan 
bo‘lsa, endilikda u huquqiy javobgarlikni keltirib chiqaruvchi huquqbuzarlik sifatida e’tirof etilmoqda.

Umuman olganda, 2017–2019-yillarda huquqiy poydevor shakllantirildi, 2020–2022-yillarda institutsional 
mustaqillik va ochiqlik mexanizmlari joriy etildi, 2023–2026-yillarda esa raqamli nazorat va manfaatlar 
to‘qnashuvini boshqarish ustuvor yo‘nalishga aylandi. Mazkur evolyutsiya korrupsiyaga qarshi kurashish 
tizimining bosqichma-bosqich takomillashib borayotganini ko‘rsatadi.

Kelgusida ta’lim muassasalarida raqamli monitoring tizimlarini kengaytirish, manfaatlar to‘qnashuvi 
holatlarini aniqlash va bartaraf etish mexanizmlarini yanada kuchaytirish, o‘quv dasturlariga halollik va shaffoflik 
tamoyillarini singdiruvchi maxsus modullarni joriy etish hamda sun’iy intellekt asosidagi nazorat tizimlarini 
davlat xaridlari va tender jarayonlariga keng tatbiq etish maqsadga muvofiqdir. Bu yondashuv korrupsiyaning 
ildiz sabablarini kamaytirish va davlat boshqaruvida barqaror halollik muhitini shakllantirishga xizmat qiladi.

